
作者：郭貞順　明

1371年

本作品收錄於《觚賸續編/卷二》

俞將軍，名良輔

將軍開國之勛臣，蚤附鳳翼攀龍鱗。

煙雲慘淡蔽九野，半夜捧出扶桑輪。

前年領兵下南粵，眼底群雄盡流血。

馬蹄帶得淮河冰，灑向江南作晴雪。

潮陽僻在南海濱，十載不斷干戈塵。

客星移處萬里外，天子亦念遐方民。

將軍高名邁千古，五千健兒猛如虎。

輕裘緩轡踏地來，不減襄陽晉羊祜。

此時特奉明主恩，金印斗大龜龍紋。

大開藩衛制方面，期以忠義酬高旻。

宣威布德民大悅，把菜一笠誰敢奪。

黃犢春耕萬隴雲，黧龍夜臥千溪月。

去歲壺陽戍守時，下車愛民如愛兒。

壺山蒼蒼壺水碧，父老至今歌詠之。

欲為將軍紀勛績，天家自有麒麟筆。

願屬壺民頌太平，摩崖勒盡韓山石。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

